
Kwa motsaneng wa kwa 
Ramatlabama go ne go na 

le mosimane a bidiwa 
Thapelo. O ne a tsena kwa 

sekolong se sepotlana sa 
G.J. Podile, a dira 

mophato wa borataro, a le 
moleele ka popego. 

O ne a dula le batsadi ba 
gagwe ba le babedi. Ntlo 
ya bone e ne e le gaufi le 
kwa kgosing e bong Kgosi 

Larry ka leina. Kgosi Larry 
o ne a rata batho mme a 

siame e le ruri. 

Modimo o ne a mo file 
mpho ya go bopa.  

Thapelo o ne a 
ya sekolong ka ditlhako tse 

di makgasa. 

Nako nngwe kgosi Larry o 
ne a lemoga gore Thapelo 

ga a na ditlhako tse di 
siameng. O ne a tla ka 

kakanyo ya go mo kopela 
mmopa kwa dikgosing tse 
dingwe. Kgosi Larry o ne a 

amogela mmopa o le 
montsi thata. 

Thapelo o ne a simolola go 
bopa dilo di le dintsi thata 

jaaka tafole, setilo le 
sekotlele mme ba ya go di 

rekisa kwa toropong. 
Tafole e ne e le R200, 
setulo e le R100 mme 

sekotlele e le R50. 

Kgosi Larry ke ene yo o 
neng a bolelela bareki gore 

ditlhwatlhwa ke bokae. 
“Tafole ke e bagolo, re 

rekisa le setulo le sejana”, a 
rialo. 

Ba ne ba tswa ba dirile 
madi a le mantsi tota. 
Thapelo o ne a ithekela 

ditlhako tsa sekolo mme ka 
madi a mangwe a reka 

diaparo le dimonamone ba 
ja mmogo le Kgosi. 

Ba ne ba boela kwa gae ba 
itumetse. A fitlha a fa 

ditsala tsa gagwe 
dimonamone mme ba ya 

go tshameka mmogo. 
Batsadi ba gagwe  

ba ne ba itumetse ba 
leboga kgosi Larry. 

The contents of this booklet can be copied, translated or adapted as long as the relevant 
sources have been acknowledged properly. 

